
EBAZPENA - 2024KO MAIATZAREN 14KOA

Aztertu dugu Gardentasunaren Foru Kontseilu honetan XXXXX (NAN:XXXXX; helbidea: XXXXX,) 2024ko martxoaren 6an jarritako erreklamazioa, Berdintasun, Euskara eta Gobernantzako foru diputatuaren urtarrilaren 31ko 4/2024 Foru Aginduaren aurkakoa.

AURREKARIAK

Lehenengoa.- Espedienteko dokumentaziotik ondorioztatzen denez, 2023ko ekainaren 14an, XXXXX Arabako Foru Aldundiaren Erregistroan aurkeztu zuen informazioa eskuratzeko eskaera, Uribarri Gaubean izandako gertakari bati buruz.  Zehazki, honako hauek eskatzen zituen: a) Arabako Foru Aldundiko suhiltzaileek aipatutako gertakarietan jarduteko protokoloa; b) idatzian deskribatutako suhiltzaileen jardunari buruzko azalpenak; c) egindako jardueraren balorazioa; d) administrazioaren ondare erantzukizuneko prozedurari hasiera ematea. 

Bigarrena.- Berdintasun, Euskara eta Gobernantzako foru diputatuaren urtarrilaren 31ko 4/2024 Foru Aginduaren bidez, informazioa eskuratzeko eskaera partzialki baiestea ebatzi zen, eta helarazi zitzaion aipatutakoa bezalako gertakarietan zein den Arabako Foru Aldundiko suhiltzaileen kidegoaren jarduera protokoloa.

Hirugarrena.- 2024ko martxoaren 6an, erreklamazio idazki bat sartu zen Arabako Foru Aldundiaren erregistroan, eskatutako dokumentazioa ez entregatzeagatik eta ez eskuratzeagatik eta 2023ko ekainean aurkeztutako informazio publikoa eskuratzeko eskaera izapidetzeko epea ez betetzearen inguruko arrazoiak ezagutzeko.  

ZUZENBIDEKO OINARRIAK

1. Erreklamatzaileak egindako eskaerari dagokionez, gaiaren mamiari heldu aurretik, aztertu behar da ea eskaerak betetzen dituen erreklamazio hori aurkezteko behar diren baldintzak, zeintzuk Gardentasunaren, Herritarren Parte-hartzearen eta Gobernu Onaren otsailaren 8ko 1/2017 Foru Arauaren 35.5 artikuluaren arabera oinarrizko legerian ezarrita baitaude, hau da, Gardentasunari, informazio publikoa eskuratzeko bideari eta gobernu onari buruzko abenduaren 9ko 19/2013 Legean, aurrerantzean GIPEGOL.

2. Erreklamazioa aurkezteko epeari dagokionez, GIPEGOLek dio 24.2 artikuluan ezen erreklamazioa aurkezteko epea hilabete izango dela aurkatutako egintza jakinarazten den egunaren biharamunetik hasita, eta, hain zuzen, epe horri heldu zion erreklamatzaileak, zeren eta Foru agindua 2024ko otsailaren 9an jakinarazi baitzen, eta XXXXX idazkia 2024ko martxoaren 6an sartu baitzen Arabako Foru Aldundiaren Erregistroan.



3. Nola eta Arabako Foru Aldundia den erreklamazioa aurkezten zaion erakundea, bat dator Gardentasunaren, Herritarren Parte-hartzearen eta Gobernu Onaren otsailaren 20ko 1/2017 Foru Arauaren aplikazio eremu subjektiboarekin.  

Beste alde batetik, bat etorriz 1/2017 Foru Arauaren lehen xedapen gehigarrian eta Foru Gobernu Kontseiluaren otsailaren 21eko 5/2017 Foru Dekretuan xedatutakoarekin, Gardentasunaren Foru Kontseiluak, zeinari aurkeztu baitzitzaion erreklamazioa, badu foru erakunde horren gaineko eskumena.

4. Behin egiaztaturik erakunde erreklamatua Gardentasunaren 1/2017 Foru Arauari lotzen zaiola, bai eta Gardentasunaren Foru Kontseiluaren eskumen subjektiboa eta erreklamatzailearen legitimazioa ere, egiaztatu behar da, ondotik, badela egiaz informazio publikoaren eskaera bat, zeren eta, 1/2017 Foru Arauaren eta otsailaren 21eko 5/2017 Dekretuaren arabera, Kontseilu horrek ez baitu eskumenik bestelako auzirik aztertzeko.

5. XXXXX asmoari dagokionez, jakin du zergatik ez den bete 2023ko ekainean aurkeztutako informazio publikoa eskuratzeko eskaera izapidetzeko epea. Horrenbestez, aipatu behar da 5/2017 Dekretuaren 2. artikuluak, Gardentasunaren Foru Kontseiluaren eskumenak finkatzean, honako hau soilik esleitzen diola: "informazio publikoa eskuratzeko eskubidea gauzatzeko isilbidezko ezezko eta esanbidezkoaren aurrean egiten diren erreklamazioak ezagutzea eta ebaztea. Beste eginkizun batzuk ere agindu ahal zaizkio, betiere Aldundiaren gardentasunaren alorrekoak". 

Gaur egun, ez zaio inolako enkargu edo mandatu gehigarririk egin kontseilu honi, eta, beraz, bere gainbegiratze eremua Aldundiaren informazio publikoa eskuratzeko eskaerak ukatzearen aurkako erreklamazioetara mugatzen da.  Ez zaizkio esleitu beste eginkizun batzuk, hala nola epe barruan berariaz ebazteko betebeharra betetzen dela kontrolatzea.  

Ondorioz, Kontseilu honi ez dagokionez Arabako Foru Aldundiak igorritako erantzuna epez kanpo egiteko arrazoiak kontrolatzea edo fiskalizatzea, ez dagokio XXXXX planteatutako gaiari erantzutea.  

6. 4/2024 Foru Aginduan baietsi ez ziren auziei dagokienez, hau da, idatzian deskribatutako suhiltzaileen jardunari buruzko azalpenei eta egindako jarduketaren balorazioari buruzkoak, otsailaren 8ko 1/2017 Foru Arauaren 18. artikuluaren arabera, informazio publikoa da “Foru Arau honen 3. artikuluan aipatzen diren subjektuetako edozeinen eskuetan diren eduki edo dokumentuak, edozein dela ere haien formatua edo euskarria, haiek beren eginkizunak betez sortu edo eskuratu dituztenak”.

Beraz, eskabidea egiten den unean Foru Arauari lotutako erakunde edo entitate batek eskuragarri duen eta dagoeneko badagoen informazioan oinarrituta egon behar dute sarbide eskaerek, eta, gainera, beren eskumenak erabiliz egindako edo eskuratutako informazioa izan behar dute. 

Definizio hori ikusita, eta kontuan hartuta Berdintasun, Euskara eta Gobernantza Sailak adierazi duela espedientean ez daudela jasota eskatutako azalpenak eta balorazioak, eskatutako informazioa ez dago, eta, beraz, ezin da bidali.

Aurrekoa gorabehera, ezin da informazio publikoa eskuratzeko eskaeratzat jo Arabako Suhiltzaileen Foru Erakundean hasi den ondare erantzukizuneko prozedurari buruzko dokumentazio guztia, erreklamatzaileak 2023ko ekainaren 14ko idazkian hala eskatuta, 1/2017 Foru Arauan jasota dagoenaren arabera.  Izan ere, 19/2013 Legearen lehen xedapen gehigarriak, “informazio publikoa eskuratzeko eskubidearen erregulazio bereziak” izenburupean, honako hau adierazten du: “Abian den administrazio prozedura batean interesdun direnek prozedura hori osatzen duten agiriak eskuratzeari aplikatzekoa zaion araudia izango da, hain zuzen, dagokion administrazio prozedura arautuko duena”.

Ondorioz, ondare erantzukizuneko administrazio prozedura batean interesduna denak administrazio espediente batean sartzen diren dokumentuak eskuratzeari aplikatu beharreko araudia ez da GIPEGOL, urriaren 1eko 39/2015 eta 40/2015 legeak baizik.  Hain zuzen ere, Kontseilu honetara bidalitako informazioaren arabera, 39/2015 Legearen 82. artikuluan jasotakoaren arabera, 2024ko apirilaren 15ean, ondare erantzukizunaren prozedura horretan erreklamatzailearen esku jarri da ordura arte izapidetutako guztia.


Horregatik guztiagatik, Gardentasunaren Foru Kontseiluak aho batez ebazpen hau hartu du:


EBAZPENA

1. Ezestea XXXXX aurkeztutako erreklamazioa, azalpen zatian adierazitako arrazoiengatik.

2. Ebazpen honek administrazio bidea amaitzen du, eta beraren aurka, administrazioarekiko auzi errekurtsoa aurkeztu daiteke Gasteizko administrazioarekiko auzietarako epaitegietan, bi hilabeteko epean, ebazpen hau jakinarazi eta hurrengo egunetik aurrera zenbatzen hasita. 

